
MILLIY IQTISODIYOTNI RIVOJLANTIRISHDA 
XORIJIY INVESTITSIYALARNI JALB 
ETISHNING MAZMUN-MOHIYATI 
VA NAZARIY ASOSLARI

Mizamova Umida Jamoliddin qizi 

Annotatsiya. Milliy iqtisodiyotni rivojlantirishda xorijiy investitsiyalarning o‘rni, ularning iqtisodiy mazmun-
mohiyati hamda investitsiyalarni jalb etishning nazariy asoslari tahlil qilingan. Xorijiy investitsiyalarning iqtisodiy 
o‘sishni ta’minlash, innovatsion rivojlanishni jadallashtirish, bandlik darajasini oshirish va eksport salohiyatini 
kengaytirishdagi ahamiyati yoritilgan. Tadqiqot natijasida xorijiy investitsiyalarni jalb etish samaradorligini 
oshirishga qaratilgan ilmiy xulosalar hamda amaliy tavsiyalar ishlab chiqilgan.

Kalit so‘zlar: xorijiy investitsiyalar, to‘g‘ridan to‘g‘ri xorijiy investitsiyalar, iqtisodiy o‘sish, investitsion muhit, 
milliy iqtisodiyot, kapital oqimi, innovatsiyalar.

Аннотация. Проанализированы роль иностранных инвестиций в развитии национальной экономики, 
их экономическая сущность и теоретические основы привлечения инвестиций. Освещено значение 
иностранных инвестиций в обеспечении экономического роста, ускорении инновационного развития, 
повышении уровня занятости и расширении экспортного потенциала. По результатам исследования 
разработаны научные выводы и практические рекомендации, направленные на повышение 
эффективности привлечения иностранных инвестиций.

Ключевые слова: иностранные инвестиции, прямые иностранные инвестиции, экономический 
рост, инвестиционный климат, национальная экономика, движение капитала, инновации.

Abstract. The role of foreign investment in the development of the national economy, its economic essence, 
and the theoretical foundations of attracting investment are analyzed. The significance of foreign investment 
in promoting economic growth, accelerating innovation-driven development, increasing employment, and 
expanding export potential is highlighted. Based on the research findings, scientific conclusions and practical 
recommendations aimed at improving the effectiveness of attracting foreign investment have been developed.

Keywords: foreign investment, foreign direct investment, economic growth, investment climate, national 
economy, capital flows, innovation.

K I R I S H
Xorijiy investitsiyalar – bu xorijiy investorlar tomonidan foyda olish yoki ijtimoiy samara keltirish maqsadida 

boshqa mamlakat iqtisodiyotiga kiritiladigan moddiy va nomoddiy boyliklar majmuidir. Ular kapital, texnologiya, 
intellektual mulk, qimmatli qog‘ozlar va boshqa aktivlar ko‘rinishida amalga oshirilishi mumkin.

Iqtisodiy adabiyotlarda xorijiy investitsiyalar quyidagi shakllarda tasniflanadi:
• to‘g‘ridan to‘g‘ri xorijiy investitsiyalar (FDI);
• portfel investitsiyalar;
• xalqaro kreditlar va qarzlar;
• qo‘shma korxonalar shaklidagi investitsiyalar.

Ular orasida to‘g‘ridan to‘g‘ri xorijiy investitsiyalar iqtisodiyot rivojlanishiga eng katta ta’sir ko‘rsatuvchi 
investitsiya turi hisoblanadi. Chunki ular nafaqat moliyaviy resurslarni, balki ilg‘or texnologiyalarni, boshqaruv 
tajribasini va zamonaviy ishlab chiqarish usullarini ham olib kiradi.

Har bir rivojlangan mamlakat iqtisodiyotini ko‘rib chiqadigan bo‘lsak, eng avvalo investitsiya muhitining 
sog‘lomligi hamda uning jozibadorligi natijasida investitsiyalar oqimining jadal kirib kelishi orqali mamlakat 
iqtisodiyoti bilan bog‘liq tendensiyalarning ijobiy natijalarga erishayotganiga guvoh bo‘lamiz. Hozirgi kunda 
jahonda kechayotgan globallashuv va texnologik taraqqiyot sharoitida iqtisodiy rivojlanishning muhim 
omillaridan biri sifatida investitsiya oqimlarining roli katta ahamiyat kasb etadi. Davlatlar retsipiyent sifatida 
xorijiy investitsiyalarni jalb etish jarayonida o‘rta va yirik biznesni tashkil etish hamda uni samarali yuritish uchun 
mamlakatdagi investitsiya salohiyati, yaratilgan zamonaviy infratuzilma, investitsion muhitni yaxshilash bo‘yicha 
olib borilayotgan ijtimoiy-iqtisodiy siyosat, xorijiy kompaniyalarning erkin faoliyat yuritishi uchun yaratilgan 
sharoitlar, xususiy mulk daxlsizligi, maxsus iqtisodiy va kichik sanoat zonalarining mavjudligi, shuningdek, soliq 
va boshqa moliyaviy imtiyozlarga alohida e’tibor qaratadilar.

O‘zbekistonda islohotlarning yangi bosqichida oqilona investitsiya siyosati asosida barqaror iqtisodiy o‘sish 
orqali aholi farovonligini ta’minlash, 2030-yilga qadar iqtisodiyot hajmini 2 barobar oshirish hamda daromadi 
o‘rtachadan yuqori bo‘lgan davlatlar qatoriga kirish masalalariga alohida e’tibor qaratilmoqda.

Shu bilan birga, O‘zbekiston Respublikasi Prezidentining 2022-yil 28-yanvardagi “2022–2026-yillarga 
mo‘ljallangan Yangi O‘zbekistonning taraqqiyot strategiyasi to‘g‘risida”gi PF–60-son1 Farmonida “... kelgusi 
besh yilda 120 mlrd AQSh dollari, jumladan 70 mlrd AQSh dollari miqdorida xorijiy investitsiyalarni jalb etish 
choralarini ko‘rish” vazifasi belgilab qo‘yilgan.

M A V Z U G A  O I D  A D A B I Y O T L A R  S H A R H I
Xorijiy investitsiyalarni jalb etish va investitsiyaviy jozibadorlikni oshirish masalalari bo‘yicha ko‘plab xorijiy 

va mahalliy iqtisodchi olimlar tomonidan ilmiy tadqiqotlar olib borilgan. Xorijiy investitsiyalar va iqtisodiy o‘sish 
o‘rtasidagi bog‘liqlik masalasi iqtisodiy nazariyaning muhim yo‘nalishlaridan biri sifatida keng o‘rganilgan.

R. Solou 1956-yilda ishlab chiqqan neoklassik iqtisodiy o‘sish modelida kapital jamg‘arilishi iqtisodiy 
rivojlanishning asosiy omili ekanligini asoslab bergan. Uning fikricha, investitsiyalar hajmining ortishi ishlab 
chiqarish hajmi va mehnat unumdorligining o‘sishiga olib keladi.

P. Romer va R. Lukas tomonidan ishlab chiqilgan endogen iqtisodiy o‘sish nazariyasida innovatsiyalar, 
bilim va inson kapitalining iqtisodiy o‘sishdagi roli yoritilgan. Mazkur nazariyaga ko‘ra, xorijiy investitsiyalar 
texnologik taraqqiyotning muhim manbai hisoblanadi.

J. Dunning tomonidan ishlab chiqilgan OLI (Ownership–Location–Internalization) modeli xorijiy 
investitsiyalar oqimini tushuntiruvchi eng mukammal nazariyalardan biri hisoblanadi. Unga ko‘ra, investorning 
xorijiy mamlakatga kirib borishi mulk ustunligi, hududiy ustunlik va ichkilashtirish afzalliklari bilan belgilanadi.

Mahalliy iqtisodchi olimlar tomonidan olib borilgan tadqiqotlarda ham investitsion muhit va xorijiy 
investitsiyalar hajmi o‘rtasida kuchli bog‘liqlik mavjudligi ta’kidlangan.

Shu bilan birga, professor B. Y. Xodiyev va professor Sh. Sh. Shodmonov investitsiyalarga quyidagicha 
ta’rif berganlar: “Investitsiyalar — asosiy va aylanma kapitalni qayta tiklash va ko‘paytirishga, ishlab chiqarish 
quvvatlarini kengaytirishga qilingan sarflarning pul shaklidagi ko‘rinishidir”2 . Olimlar ushbu ta’rifda asosiy 
e’tiborni ishlab chiqarishga qaratganlar, ya’ni investitsiyalarni korxonalarning asosiy va aylanma kapitalini 
qayta tiklash va ko‘paytirish, ishlab chiqarish quvvatlarini kengaytirishga qilingan sarflar sifatida talqin 
qilganlar.

Iqtisodchi olim A. Shomirovning tadqiqotlariga ko‘ra, respublikamizda aksiyadorlik jamiyatlari qaysi sohada 
faoliyat ko‘rsatishidan qat’i nazar, qo‘shimcha moliyaviy resurslarni jalb etish, jumladan, xorijiy investitsiyalarni 
jalb qilish muhim vazifalardan biri hisoblanadi. U aynan aksiyadorlik jamiyatlariga investitsiyalarni jalb qilishning 
eng zamonaviy usullaridan biri IPO mexanizmini qo‘llash3 ekanligini ta’kidlagan. Fikrimizcha, IPO orqali kapital 
bozorlariga chiqish nafaqat kompaniyaning moliyaviy imkoniyatlarini kengaytiradi, balki uning ochiqlik, shaffoflik 
va ishonchlilik darajasini ham oshiradi.

Yana bir iqtisodchi olim Sh. Mustafakulov investitsion muhit jozibadorligini quyidagicha ifodalagan: 
“Mamlakatning xo‘jalik rivojlanish sharoitlarini tavsiflovchi va undagi investitsion faollikning shakllanishiga ijobiy 
yoki salbiy ta’sir ko‘rsatadigan obyektiv ijtimoiy-iqtisodiy, tabiiy-geografik va ekologik ko‘rsatkichlarning umumiy 

1	  O‘zbekiston Respublikasi Prezidentining 2022-yil 28-yanvarda “2022 — 2026-yillarga mo‘ljallangan Yangi O‘zbekistonning taraqqiyot 
strategiyasi to‘g‘risida”gi PF–60-son farmoni. https://lex.uz/docs/-5841063 

2	  B.Y.Xodiyev, Sh.Sh.Shodmonov. Iqtisodiyot nazariyasi. Darslik. 2017 y. 454-b
3	  Shomirov Aziz. “The role of IPO mechanisms in attracting investments to joint stock companies: necessity and prospects”, 

International Finance and Accounting: Vol. 2021: Iss. 1, Article 19.

darajasi4”. Fikrimizcha, ushbu yondashuv investitsion jozibadorlikni baholashda faqat moliyaviy yoki huquqiy 
omillar emas, balki keng qamrovli tizimli va kompleks yondashuv zarurligini ko‘rsatadi.

Professor N. Haydarov investitsiyalarga quyidagicha ta’rif bergan: “Investitsiya mulk shaklidan qat’i nazar, 
tadbirkorlik asosida faoliyat ko‘rsatayotgan jismoniy va yuridik shaxslar yoki davlatning iqtisodiy va ijtimoiy 
samara olish maqsadida o‘z ixtiyoridagi moliyaviy, moddiy va intellektual boyliklarini qonun doirasida har 
qanday tadbirkorlik obyektiga sarflashidir5”. Fikrimizcha, ushbu ta’rif investitsiyaning nafaqat iqtisodiy, balki 
ijtimoiy ahamiyatini ham to‘liq ifodalaydi. Ya’ni, investitsiyalar shunchaki kapital qo‘yilmalar emas, balki ijtimoiy-
iqtisodiy taraqqiyotga xizmat qiluvchi kompleks vositadir.

Xorijiy investitsiyalarni jalb etishning bir qancha nazariy asoslari mavjud.
Neoklassik nazariya. Neoklassik nazariya investitsiyalarni iqtisodiy o‘sishning asosiy omili sifatida 

baholaydi. Ushbu yondashuvga ko‘ra, kapital qo‘yilmalarining ortishi ishlab chiqarish hajmining ko‘payishiga 
olib keladi.

Harrod–Domar nazariyasi. Mazkur model iqtisodiy o‘sishning investitsiyalar hajmiga bevosita bog‘liqligini 
ko‘rsatadi. Investitsiyalar qancha yuqori bo‘lsa, iqtisodiy rivojlanish sur’ati ham shuncha yuqori bo‘ladi.

Endogen iqtisodiy o‘sish nazariyasi. Mazkur nazariyada innovatsiyalar va bilimlar iqtisodiy o‘sishning 
asosiy omili sifatida qaraladi. Xorijiy investitsiyalar esa ushbu jarayonning katalizatori vazifasini bajaradi.

Institutsional yondashuv. Institutsional nazariyaga ko‘ra, investitsiyalar oqimi davlat boshqaruvi sifati, 
qonunchilik tizimi, korrupsiya darajasi va biznes yuritish sharoitlariga bog‘liq bo‘ladi.

T A D Q I Q O T  M E T O D O L O G I YA S I
Mazkur maqolada O‘zbekiston va xorijiy mamlakatlar iqtisodchi olimlarining milliy iqtisodiyot rivojlanishida 

investitsion jozibadorlikning o‘rni va ahamiyatini yorituvchi ilmiy asarlari hamda maqolalari o‘rganilgan. Tadqiqot 
metodologiyasi sifatida iqtisodiy-statistik tahlil, sintez, taqqoslash, umumlashtirish va mantiqiy fikrlash usullaridan 
keng foydalanildi. Shuningdek, xalqaro tashkilotlarning statistik ma’lumotlari, ilmiy maqolalar, monografiyalar 
hamda normativ-huquqiy hujjatlar tahlil qilindi.

T A H L I L  V A  N A T I J A L A R
Hozirgi kunda iqtisodiy omillarga tayangan holda aytish mumkinki, investitsiyalar mamlakat iqtisodiyotini 

sezilarli darajada harakatga keltiruvchi muhim drayver hisoblanadi (1-jadval).
1-jadval

O‘zbekistonda o‘zlashtirilgan xorijiy investitsiyalar hajmi (2020–2025-yillar)6

Yil Xorijiy investitsiyalar hajmi (mlrd AQSh dollari) O‘sish sur’ati (%)

2020 6,6 –

2021 8,1 122,7

2022 11,9 146,9

2023 13,7 115,1

2024 34,8 254,0

2025 43,1 123,9

2024-yilda xorijiy investitsiyalar hajmi 34,8 mlrd AQSh dollariga yetgan bo‘lsa, 2025-yilda bu ko‘rsatkich 
43,1 mlrd AQSh dollarini tashkil etib, 23,9 foizga oshgan.

Jadval ma’lumotlari shuni ko‘rsatadiki, 2020–2025-yillarda O‘zbekistonga jalb etilgan xorijiy investitsiyalar 
hajmi 6,6 mlrd AQSh dollaridan 43,1 mlrd AQSh dollariga yetib, qariyb 6,5 baravar oshgan. Ayniqsa, 
2024–2025-yillarda investitsion faollik sezilarli darajada kuchaygan. Bu holat investitsiya muhitini yaxshilash, 
investorlar uchun huquqiy kafolatlarni mustahkamlash hamda yirik investitsiya loyihalarini amalga oshirish bilan 
izohlanadi (2-jadval).

4	 Mustafakulov Sh.I. Investitsion muhit jozibadorligi. – T.: Baktria press, 2017. – 18-b. 
5	  Haydarov N.H. “Iqtisodiyotni erkinlashtirish sharoitida korxonalar investitsion faoliyatidagi moliya-soliq munosabatlarini 

takomillashtirish masalalari”. Iqtisod fanlari doktori ilmiy darajasini olish uchun yozilgan dissertatsiya. – T.: 2003. B. 29. 14
6	  O‘zbekiston Respublikasi Investitsiyalar, sanoat va savdo vazirligi ma’lumotlari asosida muallif tomonidan tuzildi.

2-jadval
2025-yilda O‘zbekistonda o‘zlashtirilgan xorijiy investitsiyalar 
va kreditlarning iqtisodiyot tarmoqlari bo‘yicha taqsimlanishi7

Tarmoq Ulushi (%)
Ishlab chiqarish (sanoat) 32,9

Elektr energiyasi va gaz ta’minoti 18,4
Tog‘-kon sanoati 12,2
Qishloq xo‘jaligi 9,1

Qurilish va logistika 6,1
Suv ta’minoti va kanalizatsiya 1,8

Sog‘liqni saqlash 1,7
Axborot-kommunikatsiya texnologiyalari 0,9

Boshqa tarmoqlar 11,6
Jami 100,0

Jadval ma’lumotlaridan ko‘rinadiki, 2025-yilda xorijiy investitsiyalar va kreditlarning eng katta qismi ishlab 
chiqarish (sanoat) tarmog‘iga (32,9 foiz) yo‘naltirilgan. Bu mamlakatda sanoatni modernizatsiya qilish, import 
o‘rnini bosuvchi hamda eksportbop mahsulotlar ishlab chiqarishni kengaytirishga qaratilgan investitsiya 
siyosatining natijasidir.

Ikkinchi yirik ulush elektr energiyasi va gaz ta’minoti sohasiga (18,4 foiz) to‘g‘ri kelmoqda. Mazkur holat 
energetika infratuzilmasini rivojlantirish hamda qayta tiklanuvchi energiya manbalariga yo‘naltirilayotgan 
investitsiyalar hajmi ortib borayotganligini ko‘rsatadi.

Shuningdek, tog‘-kon sanoati (12,2 foiz) va qishloq xo‘jaligi (9,1 foiz) ham xorijiy investorlar uchun jozibador 
tarmoqlar hisoblanadi. Qurilish, transport-logistika va raqamli iqtisodiyot yo‘nalishlariga yo‘naltirilayotgan 
investitsiyalar esa mamlakatning uzoq muddatli iqtisodiy rivojlanish strategiyasini qo‘llab-quvvatlamoqda.

X U L O S A  V A  T A K L I F L A R
Tadqiqot natijasida quyidagi xulosalarga kelindi:
• xorijiy investitsiyalar iqtisodiy o‘sishning muhim omili hisoblanadi;
• investitsion muhit va to‘g‘ridan to‘g‘ri xorijiy investitsiyalar (FDI) oqimi o‘rtasida bevosita bog‘liqlik mavjud;
• yuqori texnologiyali investitsiyalar iqtisodiyot samaradorligini oshirishda muhim ahamiyat kasb etadi;
• yashil investitsiyalar va innovatsion loyihalarni rag‘batlantirish kelgusida ustuvor yo‘nalishlardan biri 

bo‘lishi lozim.
Yuqorida keltirilgan ilmiy taklif va tavsiyalardan kelib chiqqan holda, ularni chuqur o‘rganish, tahlil qilish 

hamda ilmiy asoslangan holda amaliyotga tatbiq etish yaqin istiqbolda ijobiy natijalar berishi kutiladi. Shuningdek, 
mamlakatda qulay investitsiya muhitini yaratish orqali davlatning investitsiyaviy jozibadorligini yanada oshirish, 
xorijiy investorlar ishonchini mustahkamlash va iqtisodiyotning barqaror rivojlanishini ta’minlashga xizmat qiladi.

